Xcarta San Pablo huantu
tzoknikolh Filipenses

XATAPAJMUJUN TACHIHUIN:

Yuma carta huantu apostol Pablo tzoknikolh
xtacanajlanin huanti xuilakg c-xacachiquin
Filipos; lhuhua huanti limapacuhuikoy
“carta xala c-pulachin”. Huampi na luhua
mininiy xlimapacuhuica “carta huantu mastay
tapaxuhudn”. Xlicana pi Pablo tzokli yuma carta
acxni xla xpatinama c-pulachin caj xpalacata pi
xlipahuan, chu xliscuja Quimpuchinacan Cristo
(1:13), chu masqui lhuhua huantu xlilipuhuan caj
xpalacata huantu xakspulama, xuilapa pulactuy
huantu luhua xmahuixcaniy laquimpi nakalhiy
tapaxuhuan.

Xlipulactum, luhua xlipaxuhuay pi anta
xpatinama sampi chund tlan xlixakatlikoy
xtachihuin Cristo yamd huanti lacxtum
xtatanumakg c-pulachin, xahuachi xlimaxquikoy
tahuixcanin amakapitzin xtacanajlanin anta
xalanin huanti na aya xlipahuankoy Cristo, pi
niucxni cataxlajuanikolh.

Xlipulactuy, xla xmakcatziy tapaxuhudn
sampi yama canajlanin xala c-Filipos huanti
xtzoknimakocha =xcarta =xmacanikonit actzu
tumin huantu xlacdn xlimaktayaputunkoy,
chu Pablo luhua xpaxcatcatzinimak. Chu
xlipulactutu, cumu xmakcatziy pi nialh makas
quilhtamacu namaknican, x1a lacatancs xcatziy

pi nialh pala makas nalakchan Quimpuchinacan
(1:21-23).

Pablo xakatlilacankoyachan

1Quit Pablo, xahua quintalacan Timoteo huanti
Dios quincalacsacnitan laquimpi naclitaxtuyahu
cscujnin Jesucristo, ccatzokniman yuma carta
xlipacs huixin huanti macxtum tahuanitantit Jesu-
cristo, chu na macxtum lakataquilhputayatit Dios
antd c-Filipos, na chund huanti litaxtukoy pas-
tores, pacs xahua didconos huanti maktayalenkoy
xlipacs natalanin huanti anta tapaksiniyatit c-
siculdn. 2 Clacasquin pi quintlatican Dios, xahua
Quimpuchinacan Jesucristo cacaucxilhlacachan,
chu cacamaxquin tatancsni c-minacucan.

Pablo maxquiy paxcatcatzinit Dios
xpalacatacan filipenses

3 Ankalhin acxni ccalacapastacan,
cpaxcatcatziniy Dios xpalacata huantu
xla tlahuanit c-milatamatcan. 4 Chanchu

lantla makatunu ctlahuaniy = quioracion
mimpalacatacan, tlanca tapaxuhuan cmakcatziy
c-quinacy, °> sampi clacapastaca hasta lantla yama
quilhtamacu acxni huacu xakasiya tilipahuantit
Quimpuchinacan hasta lantla chu xlipacs huixin
ni taxlajuanipdtit, chunatiyd quimaktayapatit
lantla macxtum maakahuanimahu xtachihuin
Jesus huantu mastay laktaxtut. 6 Quit ccatziy
pi Dios ankalhin nacamaktayayan sampi yama
tlan tascuyjut huantu man malacatzuquinit c-
milatamatcan acxni huixin xapulh tilipahuantit
Jesus, xla lihuana namakantaxtitilhay hasta acxni

namin xlimaktuy Jesucristo. 7 Cpuhudn pi chuna
camininiyan ankalhin naccalacapastacan, sampi
luhua snun ccalakalhamandn, xlipacs quinacu
ccapaxquiyan, sampi huixin caxanilihuaya
acxtum quintakalhiyatit tapaxuhuan, chuna
masqui cpatima c-pulachin, usu  acxni
cchihuinan c-xlacatincan mapaksinanin
laquimpi nacmaluloknikoy pi xlicana hua
lakmaxtunan xtachihuin Cristo. 8 Lacatancs
catziy Dios pi luhua snun ccalakalhamanan
sampi yuma tapaxquit huantu cmakcatziy
c-quinacyu, chu huantu ccakalhiniydn, hua
quimaxquinit  Quimpuchinacan  Jesucristo.
9 Masqui ccatziy pi lapaxquiyatit huampi
quit csquiniy litldn Dios acxni ctlahuay
quioracion pi cax catalihuaquilh lantla kalhiyatit
tapaxquit, chu na chund cacamaxquin lhuhua
tastacat, chu tlan talacapastacni laquimpi cax
nacatziyatit tu tlan, chu lantla natakatancsayatit
huantu xatlan. 10 Laquimpi nacatziniyatit
nalacsacatit huantu atzinu tlan nacamininiyan
c-milatamatcan laquimpi akstitum nalatapayatit,
chu nitd caticalihuanicantit acxni Cristo
namimpalay xlimaktuy. 11 Sampi caj xpalacata
tlan milatamatcan namacamaxquiyatit Dios
lacuan mintascujutcdn  huantu Jesucristo
calimaktayanitan nahuén, laquimpi chund tlan
nalimaxquican paxcatcatzinit, chu cacni Dios caj
mimpalacatacan.

12 Natalanin, quit clacasquin pi huixin
nacatziyatit pi xlipacs huantu quiakspulama,
chund lantla ctanuma c-pulachin, masqui
lhuhua huantu cpatima, ni clipuhuan sampi



FILIPENSES 1:13 iv FILIPENSES 1:17

hua xlitldn quitaxtunit pi chund tlak tlan
natakahuaniy tama xtachihuin Jesds huantu
mastay laktaxtut. 13 Chund cuan sampi xlipacs
yama Xtropa mapaksina romano huantu
maktakalhnankoy wunu c-pulachin, xahua
lhuhua huanti huilakg unu c-tlanca cachiquin,
tancs catzikonit pi quit quilitamacanucanit
c-pulachin caj xpalacata pi hua clipahuan
Quimpuchinacan Jestds. 14 Chu cumu lhuhua
catzican pi caj hua xpalacata quit clipatinama
c-pulachin, lhuhua huanti und xalanin huanti
lipahuankoy Jesus akpuhuantikonit xpalacata
naliakchuhuinankoy xtachihuin Cristo, chu ni
pala tzinu lakpecuankoy sampi catzikoy pi hua
xtachund namaktayakoy Quimpuchinacan lantla
ucxilhkoy pi quimaktayama.

15 Masqui xlicana pi lhuhua huanti
lichihuinankoy Cristo huampi ni xpalacata pala
luhua tancs masiyuputunkoy xtachihuin, huata
caj xpalacata taskahuit pi caj quilakcatzanikoy
lantla xlilhuhua huanti aya lipahuankonit, chu
pi mapapitziputunkoy canajlanin; huampi na
hui amakapitzin huanti xlicana tancs liscujmakg
xtachihuin Dios. 16 Hua xlacan lichihuinankoy
Cristo sampi quilakalhamankoy, chu xlicana
quimaktayaputunkoy. Xlacan catzikgy pi hua
Dios mastanit quilhtamacd naquintamacanucan
c-pulachin laquimpi nacmaluloka c-xlacatincan
lactlanca mapaksinanin pi xlicana hua
xtachihuin mastay laktaxtut. 17 Huampi
hua amakapitzin, masqui na huankoy pi
quimaktayaputunkoy ni xlicana sampi caj
quilakcatzanikgy  quintascujut lantla tlan

quitaxtuma, chu lactlahuaputunkoy laquimpi
namalihuaquikoy tacatzanajuat lantla aya
cpatima c-pulachin. 18 Huampi ni pala tzinu
clitaklhuhuiy, sampi palapi huantu akstitum,
usu ni akstitum lichihuinamaké xtachihuin
Dios, huampi cumu na namapacuhuikoy Cristo,
hua yumd atzinu quit luhua clipaxuhuay,
chu hasta chunatiyd nactilipaxuhuay pi hua
lichihuinamaca Cristo.

Hua Pablo nitu xlakasi xlilatamat hua lapi ni lay
naliscuja Cristo

19 Na ni lay ti naquimalaksputuniy yuma
quintapaxuhudn sampi clicatziy pi pacs tlan
naquinquitaxtuniy lantla huixin natlahuayatit
oracion quimpalacata, chu cspiritu Jesucristo
naquimaktayalén. 20 Chu quit luhua chund
ccatziy pi Dios naquimaktayay laquimpi
xalihuacd hua chd lantla cpatinama, nitd
cactilitamaxanilh, huata ni anan tamacpuhuan
laquimpi tlan tancs nacchihuinan c-xlacatincan
huanti naquimakalhapalikoy c-xpumapaksin
tlanca mapaksina romano, chu c-quilatamat
stalanca natasiyuy xlitlihuaka Cristo, chuna
lapi tlan clamajcu nahuan xastacnda, usuchi pala
nacniy. 21 Hua chund clihuan sampi huantu
quimpalacata, lapi ctilatamaycu quitaxtuy pi
ckalhiycu quilhtamacd nacscujnaniy Cristo,
chu lapi nacniy na chuna tlan quinquitaxtuniy
sampi chund hasta xalihuaca xatlan. 22 Pus
ni ccatziy xatd tlak naclakpuhualacan,
sampi xlimakua nactilatamay catuxahuat,
chu ckalhiy yuma quimacni, tlan lipaxuhu

nacliscuja xpalacata pi tlak lhuhua nalakapascan
xtachihuin Quimpuchinacan Jesus. 23 Chi
hua lapi aya xacnilh luhua atzinu tlan
xXquinquitaxtunilh sampi aya xacchalh c-xpaxtun
Cristo. 24 Huampi na chuna litum huixin atzinu
camininiyan caclatamalh xastacna laquimpi
naccamaktayayan. 25 Hud xpalacata quit luhua
ccatziy pinactitamakaxtaka catuxdhuat laquimpi
tlan naccamaktayaydn c-mintacanajlacan, chu
chund cax nakalhiyatit tapaxuhudn, 26 sampi
luhua ccalakamputumpalayachan laquimpi
nalipaxuhuayatit Quimpuchinacan Cristo caj
quimpalacata.

27Huampi masqui catuhud tu xquiakspulalh caj
xman hua yuma tachihuin huantu ccahuaniyan:
pi huantu akstitum calatapdtit chund lantla
mininiy nalatamakoy huanti xlicana lipahuankoy
Quimpuchinacan, chuna acxni ccalakanachan,
usuchi masqui nitd ccalakanitanchan. Hua
clacasquin pi  ankalhin caccakaxmatnin
mimpalacatacan pi chunatiya akstitum lilapatit,
chu liscujpdtit yama mintacanajlacan huantu
kalhiyatit caj =xpalacata cumu lipahuanatit
yama lipaxuhu xtachihuin Cristo huantu mastay
laktaxtut. 22 Huampi ni pala tzinu cacamakaklhan
yama huanti casitziniyan, sampi cumu ni
natatlajiyatit, huata tlan namalulokatit pi xlicana,
pus stalanca tasiyuy pi naaktzankatayakoy
xlacan; huampi huantu mimpalacatacan, na
luhua stalanca natasiyuy pi huixin xlicana
kalhiyatit laktaxtut, sampi hua Dios chuna
nacamaktayayan. 29 Luhua xlicana pi huixin

Dios caucxilhlacachinitan, chu calacsacnitan
laquimpi nalipahuanatit Cristo, huampi na
tlan nalipaxuhuayatit sampi huixin na luhua
lhuhua huantu nalipatinandtit caj xpalacata
cumu hud lipahuandtit. 30 Luhua macxtum
lilanitahu yuma tascujut, chund lantla huixin
cumu lantla quit; huixin aya ucxilhtit lantla
xacscujma c-milakstipancan, chu lantla chu
chunatiyd calitachihuinancandtit lantla quit
akstitum cliscujma Cristo.

2

Masqui Cristo xkalhiy tlanca xlacatzicut c-
akapun huampi milh litaxtuy la chatum catihua
chixcu

1 Hua lapi xlicana huixin luhua catziyatit pi
Cristo camaxquiydn takpuhuantin laquimpi
ni nataxlajuaniyatit, lapi hua =xtapdxquit
camakoxumixiyan acxni lipuhuampatit,
lapi talulokatit pi catalaman Espiritu Santo
c-milatamatcan, chu catziyatit lantla xIa
calakalhamanitan, 2 pus luhua catlahuatit
litlan caquimakapaxuhudtit caj Xpalacata
pi huantu akstitum calatapatit, acxtum
calalakalhamantit, chu calapaxquitit, aktuma
talacapastacni  cakalhitit, chu pulactuma
huantu caucxilhlacachipitit mintascujutcan.
3 Ni pala pulactum tu catlahudtit pala caj
nalilacapacxatit, usu nalilacataquinandtit, chi
huampi huata huantu lipaxuhu catlahuatit
laquimpi nalimaktayananatit; chu na chuna
hua lactalipahu calimaxtukgtit amakapitzin, chu

ni caj huata huixin chuna calitaxtutit. 4 Tini

calacapastacli huantu man xacstulaktaxtut,

huampi na calacapastacli huantu xlaktaxtut
amakapitzin.

5 Puschi cakalhitit yumd xatlan minta-
puhuancan xtachuna lantla kalhiy Cristo Jesus,
6 sampi:

Masqui xlicana x1a pi xtachunda xkalhiy tlanca
xlacatzucut cumu la huantu Dios kalhiy,

ni hua lakcatzalh yuma lantla xliDios xuanit, pala
fuerzaj nakalhiy, niucxni namakaxtaka,

7 chi huampi luhua xlipacs xtapaxuhudn
makaxtakli pacs xcacni huantu xlikalhit
lantla xliDios,

huampi huata litdxtulh xtachund la chatum
limapaksit tasacua,

sampi acxni lacachilh und catuxdahuat huad tiyalh
xlatamat lantla ti caj xachunata chixcu.

8 Pus Cristo acxni chund acstutactujulh, chu
tataksli lantla xtachuna chixcu,

pacs makantaxtilh huantu xlimapaksicanit hasta
tamacamastalh calinin,

masqui xlicana pi luhua limaxana quitaxtunilh,
sampi anta maknica c-cruz.

9 Huantu xpalacata Dios alistalh xcdtzit talipahu
limaxtulh,

chu tlahualh pi xtapacuhuit atzinu talipahu
calitaxtulh, ni xahua lantla catuhua
amakapitzin tapacuhuit anan.

10 Laquimpi c-xlacatin acxni nakaxmatkoy xtu-
cuhuini Jesus,

xlipacs nalakatatzokostakoy,

namaxquikoy cacni pacs lantla ti huilakg c-
akapun,

chu ti xala catiyatna, chund lantla ti huilak¢ c-
xtampin catiyatna.

11 Chu xlipacs nalimalulokkoy csimakatcan

pi Jesucristo hua Xpuchinacan,

laquimpi chuna nalimaxquican cacni
Quintlatican Dios caj xpalacata huantu
tlahuanit.

Dios quincamaktayamdn makantaxtiyahu
xlimapaksin c-quilatamatcan

12 Natalanin, cumu luhua ccalakalhamanan
hua ccalimalacapastacniydn pi chund lantla
huixin aktum tapaxuhudan quinkalhakax-
matnitantit huantu ccalitakalhchuhuinanitan
acxni xaclamacha c-milakstipancan, pus
clacasquin pi chunatiyd calitzaksatit huantu
quit ccalitakalhchuhuinamachdn hua chu
masqui makat clama. Quit ccatziy pi ni caj
catikaxpatmakantit huantu ccahuanimadn,
calipahudntit Dios, chu akstitum caliscujtit huantu
aya catziyatit pi Dios ucxilhputun c-xlatamatcan
huanti lakmaxtunikonit xlistacnacdn, 13 masqui
catziyatit pi hua Dios camaxquiydn tama tlan
talacapastacnilantla natlahuaputunatit tu xatlan,
chu na huatiyd camaktayaydn laquimpi tlan
namakantaxtiyatit c-milatamatcan chund lantla
x14 lakatiy namakantaxtiyatit.

Quin quilimakaxkakanatcdn la stacu
catuxdhuat

14 Acxni pala tu tlahuayatit, huixin ni
caliaklhuhuatnantit, na ni pala catasitzi

cascuijtit. 15 Laquimpi niti nakalhiy tu
nacalimakstuntlahuayan pi chunatiya
tlahuapatit huantu nitldn, usu nacaliaksandn,
akstitum calatapatit chuna lantla lacasquin
Dios nalatamakoy xlakskatan c-xlakstipancan
yuma xaaktzankatayanin tachixcuhuitat, na
ni lacuan xtayatcan huanti lamak¢ catiyatna.
Camakaxkakandntit c-xlakstipancan xtachuna
lantla yama stacu huantu makaxkakanan c-
akapun, 16 xlimakua lixakatlikoydtit xtachihuin
Cristo huanti namasiyunikoy lantla lipaxuhu
nalatamakoy. Lapi chund natlahuayatit,
acxni namin xlimaktuy Cristo quit lipaxuhu
nacmakcatziy pi naccatziy pi niluhua caj chunata
ctlakuantamakanit c-quintasctjut cumu huixin
akstitum lipahuantit. 17 Chu pacs tlan xactldhualh
hasta masqui xlacasquinca pi hua quilatdmat
xacmacamastalh laquimpi chund lihuana
xtatakatzilh milicaxtlahuancan huantu huixin
lisahuanatit c-xlacatin Dios. Xlicana pi lapi chuna
xquitaxtulh quit luhua xaclipaxuhualh, chu chuna
macxtum nakalhiyachahu tu nalipaxuhuayahu
lantla lacapastacahu huantu Dios tlahuanit
c-quilatamatcdn chatunu quin. 18 Pus quit
ccahuaniydn pi na lacxtum caquilitapaxuhuatit
yuma quintapaxuhudn huantu quit ckalhiy.

Pablo huan pi namalakachanikoy Timoteo, chu
Epafrodito

19 Lapi hud lacasquin Quimpuchinacan
Jesucristo, ni pala makas quilhtamacu
naccamalakachaniyachan Timoteo laquimpi
tzind nactakatancsay, chu nackalhiy tapaxuhuan

acxni xla naquitaspita, chu naquihuaniy lantla
huixin lapdtit. 20 Hud chuna clipuhuén pi hua
naccamalakachaniyachdn Timoteo sampi niti
ckalhiy atanu huanti luhua xaclipdhualh, chu
huanti na chund xlelh xtalacapastacni xtachuna
la quit, chu na luhua xlicana xcalakcatzan xlipacs
huixin xala c-Filipos huanti lipahuandtit Cristo.
21 Sampi xlipacs amakapitzin lilakaputzakoy
lacapastackoy huantu man xacstulaktaxtut, chu
niti litakatzankaputun Xxtascujut Jesucristo.
22 Huampi huixin aya lihuana lakapasatit
Timoteo, chu catziyatit lantla lema xatlan
tapuhudn, chu lantla akstitum quimaktayalema
laquimpi  nacliakchihuinanahu  xtachihuin
Jesus, pacs quinkalhakaxmata huantu cuaniy
xtachund lantla quinkahuasa. 23 Chuna pi
caj xman naccatziy lantla luhua naquitaxtuy
yuma quintalakaputzit huantu ckalhiy, tuncan
naccamalakachaniyachdn; 24 masqui xlicana quit
luhua clipahuan Quimpuchinacdn, ccatziy pi x1a
naquimaktayay, chu na ni makas quilhtamacu
quit man naccalakanachan.

25 Na cpuhuéan pi xlacasquinca
xaccamalakachanichan quintalacan Epafrodito
huanti huixin quimacamininitantit laquimpi
naquimaktayay, chu xlicana pi huantu akstitum
xld quimaktayanit c-quintasctjut. 26 X1a luhua
capastacmdn, chu Iuhua canatd xcaucxilhni
puhuan, sampi huanica pi catzitit pi xla luhua
xtatatlay. 27 Pus luhua xlicana xld pi luhua
snun xuanit, chu hasta ayuj ni nilh; huampi
kalhinilh Dios talakalhaman chu tatlanilh, chu

na chuna quit quilakalhdmalh sampi cumu
clipuhuama antani ctanuma, chu pala tu
xtilanilh lihuacd xactilipuhua. 28 Hud xpalacata
ccalimalakachanimachan laquimpi acxni
naucxilhpalayatit tlan nakalhiyatit tapaxuhuan
laquimpi na ni pala quit cactilipuhua. 29 Puschi
lipaxuhu camakamaklhtinantit yuma quintalacan
huanti lipahudn Quimpuchinacdn, chu na
ankalhin luhua milimaxquitcan cacni xlipacs
huanti chund kalhikoy tlan xtapuhuancan lantla
xl4 kalhiy. 30 Sampi caj hua xpalacata pi hua
lacscujnima Cristo actzd xuanit aya xniy, aya
xmacamastay xlatdmat caj xpalacata naquiliscuja
quit, sampi cumu huixin makat huilapitit ni lay
man quimaktayayatit.

3

Pablo makcatziputun tlanca xlitlihuaka Dios
xlatamat xtachund lantla Cristo xmakcatzinit

1 Natalanin, amaktum ccahuanipalayan
pi masqui catuhua tu nacaakspulaydn
ankalhin calipaxuhuatit Quimpuchinacan, chu
masqui maklhuhuatd chund ccahuaninitan, ni
clakachaniy naccahuaniyan huantu huatiya
ccalixakatlinitan Xapulh, na luhua xatlan
mimpalacatacan pi natikaxpatpalayatit
amaktum. 2 Na cana huixin cuintaj catlahuatit,
skdlalh calatapatit pi nitd nacaakskahuimiyan
tama chixcuhuin huanti xtachund chichixni
xcanankoy huanti lixcajnit licatzikgy, yama
huanti huankoy pi xlacasquinca circuncidar
nalayatit lapi luhua =xaxlicana xalaktaxtun



FILIPENSES 3:3 xiii FILIPENSES 3:6

nahuamputunatit c-xlacatin Dios; xlicana
pi nitu ticaakskahuimiyan. 3 Sampi ni hua
xlacdn huanti Dios limaxtukonit =xaxlicana
xlakskatdn caj xpalacata pi chucunikocanit
actzu xtiyatlihua, huata huad quin huanti Dios
quincaliputlakaydn pi =xaxlicana xlakskatdn,
sampi kalhiyahu Espiritu Santo c-quilatamatcan
huanti quincamaktayayan akstitum
lakataquilhputayahu chu lipaxuhuayahu pi
Cristo quincalakmaxtun, chu ni caj xman hua
lipahuanahu huantu tasiyuy c-quimacnican.

4 Sampi lapi hui ti kalhiy tu xacstu lilaktaxtuy
huantu tu pala makantaxtiy c-xlacatin
Dios xalihuaca quit. 5 Chund ccahuaniydn
sampi acxni cajcu xaclakatumajanit lantla
xaclacachinit, tuncan circuncidar quintlahuaca,
usu quinchucunica actzu quintiyatlihua, xlicana
pi quit luhua judio sampi luhua xquilhtzucut
xamakan Israel quit, chu hua yama xamakan
kolutzin Benjamin xcamalacatzuquinitancha
quilinataldn; quit luhua hebreo sampi na pacs
hebreos quinatlatna xuankonit, chu quit na
fariseo sampi hasta lantla actzucu xacuanit,
lihuana ctzucunit makantaxtly xlimapaksin
Moisés xtachund lantla fariseos huankoy pi
quilimakantaxtitcan. 6 Quit luhua lihuana
xacmakantaxtima yama xlimapaksin Moisés
laquimpi ni pala chatum ti naquilihuaniy
pala ni lihuana xacmakantaxtima lantla
xacpuhudn pi hud naclilaktaxtuy. Pus chuna
tancs xacliscujma quintasmanincdn hasta hua
xpalacata xaclisitzinikgy, chu hasta lipecua
ctimapatinikolh judios huanti aya xlipahuankoy

Quimpuchinacan Jesus. 7 Huampi xlipacs
huantu xapulh xacpuhuan pi xkalhiy xtapalh
laquimpi hud naquilimaxquican xlaktaxtut
quilistacna, hua chu caj xpalacata pi clipahuan
pi Cristo naquilakmaxtuy, xlipacs huantu
xapulh xactlahuay laquimpi hud naclilaktaxtuy
climacdn pi caj limakatzankan. & Hud chu
clacasquin pi huantu xapulh ctiliscujli, nita
quimaktayalh, chu xlipacs huantu ctitladhualh
chunata cmakatzankalh quilhtamacy, sampi
nitd xtapalh huantu ctitlahualh lapi caj hua
nactamalacastuca lantla hua chu clipahuéan
Quimaakaputaxtina Jesus. Masqui xlicana
pi caj xpalacata cumu clakdapasli Cristo nialh
clipahudn huantu xapulh xacliscujma, sampi
hua chd quit climacankoy pi lampala nitd
xlakasi, xtachuna xacliscujchd akayujma, usu
palhma, sampi huad atzinu clakpuhualacanit
lihuana naclakapasa, 9 chu naclipahudn
Quimpuchinacan Jesus. Chu cumu xman hua
clipahudn, quit nialh cputzama c-xlimapaksin
Moisés lantla tlan xaclitaxtulh xtachund lantla
nitu claclén c-xlacatin Dios caj xpalacata lihuana
nacmakantaxtiy huantu antd huan, huampi
huata hua xpalacata quintacanajla tu ckalhiniy
Cristo, Dios matlaninit pi hud =xalaktaxtun
clilaktaxtunit, chu xtachuna quilimaxtunit
la nialh td cackalhilh quintalakalhin, pacs
tamatzankananinit. 10 Hud chu huata luhua
lihuana clakapasputun Cristo, cpuhudn pi
xacmakeatzilh c-quilatdmat tlanca xlitlihuaka
Dios, xtachuna lantla Cristo makcatzinit
acxn_i lakastakuanalh calinin, huampi na tlan

xacmakcatzilh yama tlanca tapatin huantu
xld xmakcatzinit c-xlatdmat, chu cpuhuan pi
hasta na xacmakcatzilh c-quimacni yama tlanca
tacatzandjuat huantu makcatzilh acxni x1a xnima
c-cruz. 11 Huampi huata hud cucxilhlacachama
lantla tlan naclakastakuanan calinin xtachuna
lantla xla lakastakuanalh.

Fuerza xtlahuanima Pablo pi nalakchdn huantu
xucxilhlacachanit namaxquiy Dios

12 Caj xpalacata huantu ccahuaniman ni
chd cuamputun pala aya pacsd cmaacchanilh
talacapastacni, akstitum clatamay lantla
lacasquin Dios, huata cuamputun pi quit
chunatiyd clitzaksay pi naclakchan hua lantla
Dios limaxtuputun quilatdmat, masqui ccatziya pi
Cristo Jesus huatiya kalhiy quilatdmat laquimpi
caj xlitlihuaka nacchdn. 13 Natalanin, tancs
ccahuanipalayan pi quit ni cliucxilha pala aya
cmataxtucnit huantu clactanuninit, huampi
man tipatu tu ctlahuay, cpatzankay huantu
xapulh aya titaxtunit c-quilatdmat, sampi
chunatiya aya titaxtunit, huata cliakaniy huantu
tzankay tlak calacan laquimpi xalan naclakchan
huantu cucxilhlacachanit naquimaxquican.
14 Cax ctlahuaniy lantla ckosnama laquimpi
nacchdn antani quilaclhcahuilinicanit pi
nacchan laquimpi nactlajay quintataquin
huantu quimalacnunicanit, huantu Dios
naquintaquiy caj cumu hud clipahuan
Cristo Jesus. 15 Xlipacs huixin huanti aya
tlihuakatd Kkalhiyatit mintacanajlacan, pacs
chund mililacapastacnatcan, chu na juerza

natlahuaniyatit c-milatamatcan xtachuna
lantla quit ctlahuay c-quilatamat; huampi lapi
hui ti huixin ni chund lacapastacatit, Dios
nacamasiyuniydn lantla  namakstitupiyatit
milatamatcan. 16 Huampi milicatzitcan
antani chipinitantitta c-milatamatcan, chu
achuna miliakpuhuantitcan lantla nastacatit
c-mintacanajlacan.

17 Natalanin, chund cakantitit lantla quit
clama, chu na caucxilhtitit lantla lamako
yama huanti aya cmasiyunikonitahu lantla
akstitum nalatapayatit. 18 Natalanin, quit
maklhuhuata ccahuaninitdn, chu hua chu
hasta ctasama ccahuanipalaydan pi lhuhua
huanti masqui huankoy pi lipahuankoy Cristo
huata c-xlatamatcan caj likalhakamanankoy
huantu tldhualh xpalacatacan c-cruz, chu
xtachund pala xtalamakasitzind litaxtukoy.
19 Huampi <xlipacs huanti chund licatzikoy,
tlan cacatzikolh pi xaldn naaktzankatayakoy.
Xlacan xpuchinacan tlahuakonit huantu caj
xman nalimakapaxuhuakoy xmacnicdn huantu
lihuayankoy, chu huantu nalipaxuhuakoy;
luhua lilacataquinankoy  xlipacs huantu
lixcajnit tlahuakgy masqui luhua mininikoy
pi caj xlilacamaxanankolh. Nitu atipatu
lacapastacmako lapi ni caj xman huantu
anan unu catiyatna. 20 Huampi quin huanti
lipahuanahu Cristo ni und xalanin, huampi
huata tapaksiyahu c-akapun, caj =xman
kalhkalhihuilahu acxni  naquincalakminan
quimaakaputaxtinacan Jesucristo laquimpi
naquincamaxquiyan xatakatzin quilaktaxtutcan.

21 Sampi xld naquincamaklhtiydin yuma
lilakaputza quimacnicdn huantu laksputa
laquimpi naquincamaxquiyan tanu huantu
xtachuna xalicacni nahudn lantla huantu xla
kalhiy xmacni c-akapun. Chu quin tlan catziyahu
pi chund naquitaxtuy sampi xla kalhiy tlanca
litlihuaka laquimpi tlan natlahuay.

4

Caxanilihuaya quilhtamacu calipaxuhuakolh
huanti lipahuankoy Quimpuchinacan

1 Chunampi natalanin, hud ccalitzokniyan
yuma carta laquimpi nacatziydtit lantla luhua
ccalakalhamanan, chu ccapastaclacamachdn,

chu cpuhuan aya xaccaucxilhni. Quit
ccalakcatzandn, chu cpaxuhuay caj
mimpalacatacan. Clacasquin pi ankalhin

chuna akstitum calatapatit, chu calipahuantit
Quimpuchinacan Jesus.

2 Luhua csquiniy litlan quintalacan Evodia,
xahua Sintique pi aktuma talacapastacni
cakalhikolh, capaxuhuanatahuilakolh lantla
mininikoy linatalan huanti lipahuankoy Cristo.
3 Na chund csquiniydn litlan, huix, quiamigo
huanti acxtum ankalhin quintascujnita, cuaniyan
pi camaktayakd yuma lacchajan huanti na
quimaktayakolh acxni quit xacliakchihuinama
xtachihuin Dios laquimpi pacs nalakapaskoy;
chu xahua Clemente, chu amakapitzin huanti
quilitascujkonit xtachihuin Cristo. Xlicana pi
xtucuhuinicén aya tatzoktahuilanitanchad c-xlibro
Dios antani tzoktamacanukocan xlipacs huanti

kalhikoy yama xaxlicana latamat huantu niucxni
nalaksputa.

4 Natalanin, ccahuaniyan huixin huanti
lipahuanatit Quimpuchinacan Jesus, pi luhua
camininiyan xaliankalhin capaxuhuatit. iNa
amaktum ccahuaniydn pi capaxuhuatit! 5 Xlipacs
tachixcuhuitat stalanca camasiyunikdtit pi huixin
huanti lipahuanatit Cristo xlicana paxquinanatit,
jsampi Quimpuchinacdn mima!

6 Nitu xatd tu tililakaputzayatit; chi huampi
huata ankalhin masqui catuhua tu lacasquinatit,
casquinitit =~ Dios c-mioracioncdn laquimpi
nacamaktayaydn, chu na capaxcatcatzinitit
huantu camaxquiyan. 7 Lapi chund natlahuayatit
Dios nacamaxquiyan Xxtalacapastacni, chu
tlanca tapaxuhudn c-minacucan, chu yuma
tapaxuhuan huantu Dios mastay xlicana
pi hua Iuhua namaktakalha minacucan,
xahua mintalacapastacnicadn laquimpi nita
nacamakalipuhuandn, masqui xlicana pi ni pala
chatum huanti lihuana akataksa lantla yuma
quitaxtuy, huampi chund nacamaxquiyan sampi
lipahuanatit, chu acxtum tahuanitantit Cristo
Jesus.

Huantu tlan tapuhudn calacapastackolh

8 Natalanin, hud chd huantu ahuatiya
ccahuaniputunan pi hua calacapastactit huantu
xtaluloktat, huantu mininiy namaxquican
cacni, chu nacamaktayayan lantla akstitum
nalatapayatit, lantla tlan nacatziyatit, chu xlipacs
hua lantlata kalhiy xlakasi, chu xlipacs huantu
nacamaktayaydn nalapaxquiyatit. Ankalhin

calacapastactit huantu akstitum laquimpi chuna
tlan nalimasiyuydtit c-milatamatcdn yama
lacuan tascujut huantu xlipacs tachixcuhuitat
namatlanikoy.

9 Xlipacs huantu quit ccamasiyuninitan
catzaksatit, xahua huantu ccalitakalhchihuinanitan
huantu quinkaxmatnitit, chu huantu
quimakucxilhtit xactlahuama, chund tancs
catzaksatit laquimpi Dios huanti mastay
tlan latdmat nacatalatamayan caxanilihuayaj
quilhtamacu.

Pablo paxcatcatzinikoy xpalacata huantu
limaktayakonit

10 Cana cpaxcatcatziniy Quimpuchinacan caj
xpalacata pi huixin quilacapastacpalanitantit,
masqui xlicana ccatziy pi nitd maktum
xquimpatzankanitantit huampi huata caj
max ni naj xkalhiyatit acatzunin huantu
naquilimaktayayatit. 11 Ni chd pala hua
clihuan pala tu xquintzankanima huantu
naquilimaktayayatit; sampi lantla quit cliscujma
xtachihuin Dios cpaxuhuanalén cana caj xman
hud huantu ckalhiy actzd. 12 Quit aya ctitaxtunit
lantla talipuhuan tamakcatziy acxni nitu
huantu cmaclacasquin, chu na ccatziy lantla
lipaxuhu tamakcatziy acxni acchan ckalhiy
huantu cmaclacasquin c-quilatdmat. Quit ccatziy
lantla ctitaxtunima lacatzucu xlipacs huantu
unu akspulanan, sampi cmakcatzinittd lantla
naakataxtuniydn huantu mintahud, usuchi
acxni catatzincsni; acxni ckalhiy, xahua acxni
nitd ckalhiy. 13 Catuhud pacs tlan nacpatiy,

chu nactayaniy sampi hua Cristo quimaxquiy
litlihuaka. 14 Huampi luhua ccapaxcatcatziniydn
pi quimaktayanitantit huanchu acxni luhua
xlicana xacmaclacasquixnima.

15 Chu na tlan huixin catziyatit, natalanin xala
c-Filipos, pi acxni kasiyaj ctakalhchihuinankolh
yamd huanti xala c-Macedonia, chu ctacaxli
laquimpi nacadn alacatanu liakchihuinan
xtachihuin Jesus huantu mastay laktaxtut, ni pala
pulactum cachiquin huanti lipahuankoy Cristo
quimaktayakolh caj xman huixin quimaktayatit,
sampi chund na  xlipaxcatcatziputunatit
xpalacata pi aya xlakapasnitantit xtachihuin
Jesus. 16 Sampi hasta masqui antd xaclamacha c-
xacachiquin Tesalonica, ni xman maktum huampi
maklhuhua quintimalakachananitit yama
mintamaktaycan huantu nacmaclacasquintilhay.
17Yumda huantu ccahuanimdn ni chd xpalacata
pala quit caj Iuhua ankalhin clacasquin
xquimaktayatit, huampi huata quit clacasquin
pi achund huixin xmaklhtinantit xtalakalhaman
Dios sampi x1a lakatiy lantla lipahuanatit. 18 Caj
xpalacata pi huixin quimalakachanitit Epafrodito
quitaxtuy pi lhuhua huantu quintaquinitantit,
chu hasta quiakataxtunima huantu xIa
quilimininit huantu malitanitit. Xlipacs huantu
quimalakachanitit xtachuna lantla limajinin
litaxtuy huantu luhua tlan muclhun, xtachuna
lantla tu luhua lilakatit muclhun licaxtlahuan,
Dios lakatilh, na tlan tlahuay. 19 Pus Quintlatican
Dios huanti cscujnima, cumu xla kalhiy tlanca
litlihuaka, tlan nacamaxquiyan xlipacs huantu
huixin maclacasquimpatit xlipacs huanti

lipahuanatit Cristo Jesus. 20 jCaxanilihuayaj xtihua
catamaxquilh cacni Quintlatican Dios! Chuna
calalh, amén.

Pablo ahuatiya xakatlilacankoy natalanin xala
Cc-Filipos

21 Huantu quimpalacata caquixakatlinikopitit
xlipacs tama natalanin huanti xlakskatan
Dios  litaxtukonit caj xpalacata cumu
lipahuankoy Jesucristo. @ Na chund lipaxuhu
caxakatlilacamachdn yuma natalanin huanti quit
lacxtum quintalamakg unu. 22 Na chund lipaxuhu
caxakatlilacamachdn xlipacs xlakskatan Dios
huanti huilaké c-Roma, chu na xalihuaca chu
huanti scujmakg c-xchic tlanca mapaksina
romano.

23 Clacasquin pi Quimpuchinacan Jesucristo
xlipacs huixin cacasiculanatlahuan.

